
МУСТАҚИЛЛИК ЙИЛЛАРИДА ЎЗБЕКИСТОН ҚИШЛОҚ  ХЎЖАЛИГИДА ҲУҚУҚИЙ БАЗАНИНГ ЯРАТИЛИШИ

	Ўзбекистон Республикаси ўзининг ижтимоий - иқтисодий ривожла-ниш даражасига кўра аграр - индустриал давлат ҳисобланади. Қишлоқ хўжа-лигининг республика халқ хўжалигида тутган ўрни беқиёс бўлиб, мустақил-ликнинг дастлабки йилларидан бозор иқтисодиёти қонунлари асосида агро-саноат мажмуида туб ислоҳотларни амалга ошириш ҳаётий заруриятга айланиб борди. Шу ўринда таъкидлаб ўтиш лозимки, бозор муносабатлари ўзини бошқарадиган тизим бўлиб, бу жараёнда амалга ошириладиган исло-ҳотлар ҳуқуқий нормалар ва қоидаларга таяниши билан  бирга маъмурий буйруқбозлик тизимидан фарқ қилди. Айни пайтда собиқ совет давлати ҳукмронлигидан сўнг кенг кўламдаги иқтисодий ислоҳотларни бошлаган Ўзбекистон ўзининг географик жойлашиши ва аҳолининг яшаш шароитига қараб қишлоқ хўжалигини ислоҳ қилиш учун аввало ислоҳотларнинг ҳуқуқий асосларини яратиш зарур, албатта. “Мустаҳкам ҳуқуқий негиз бўлгандагина, - деб таъкидлайди Ўзбекистон Президенти И.А.Каримов, - ўзини оқламаган эски тизимни тўла ишонч билан қайта қуриш, маданий бозор иқтисодиётига эга бўлган янги жамият қуриш мумкин”[footnoteRef:2].  [2:  Каримов И.А. Ўзбекистон: миллий истиқлол, иқтисод, сиёсат, мафкура. Т.1. – Тошкент: Ўзбекистон, 1996.  – 22 б. ] 

Ўзбекистонда аграр ислоҳотлар ҳуқуқий асосларини ишлаб чиқиш жараёнида бозор иқтисодиётининг жаҳон хўжалик алоқаларида умум қабул қилинган норма ва қоидалар, республиканинг ижтимоий - иқтисодий ва миллий ўзига хос хусусиятлари мумкин қадар инобатга олинди. Қабул қилинган ҳужжатларда аҳолининг кундалик турмушига сингиб кетган халқ анъаналари, урф - одатлари, маънавий ва диний қадриятлари ўз ифодасини топди. 
Ўзбекистоннинг бозор муносабатларига ўтишининг босқима - босқич амалга оширилиши жараёнидан келиб чиқиб, бозор иқтисодиётининг қонунчилик асосларини яратиш ҳам қадамма - қадам такомиллашиб борадиган жараёнлардан бири бўлди. Янги жамиятнинг иқтисодий негизи Ўзбекистон Республикаси Конституциясининг 53-моддасида белгилаб берилди. Унда “бозор муносабатларини ривожлантиришга қаратилган Ўзбекистон иқтисодиётининг негизини хилма-хил шакллардаги мулк ташкил этади. Давлат истеъмолчиларнинг ҳуқуқи устунлигини ҳисобга олиб, иқтисодий фаолият,тадбиркорлик ва меҳнат қилиш эркинлигини, барча мулк шаклларининг тенг ҳуқуқлилигини ва ҳуқуқий жиҳатдан баб-баравар муҳофаза этилишини кафолатлайди.
Асосий қонун Ўзбекистон Конституциясидан келиб чиққан ҳолда қиш-лоқ хўжалигида агросаноат мажмуида ишлаб чиқариш ва хўжалик юритиш жараёнини йўлга қўйиш ва ривожлантиришга қаратилган Ўзбекистон Рес-публикаси қонунлари, Ўзбекистон Республикаси Президентининг фармон-лари, Вазирлар Маҳкамаси қарорлари, махсус ваколатли давлат бошқарув органлари меъёрий ҳужжатлари қабул қилиниб, олиб борилаётган аграр соҳадаги ижтимоий-ислоҳотлар хуқуқий пойдеворини мустаҳкамлаш, амал-да мавжуд бўлган аграр муносабатларни ислоҳ қилишнинг ҳуқуқий асосла-рини яратувчи бир қатор қонун ва меъёрий ҳужжатлар қабул қилинди. 
Аграр ислоҳотларни амалга оширишда қабул қилинган қонун ҳужжатлари биринчидан, тартибга солинадиган ижтимоий муносабат-ларнинг турли - туманлиги, иккинчидан аграр ишлаб чиқариш жараёнини тартибга солишда атроф табиий - муҳит ҳолати ва даражасининг устуворлиги, учинчидан, давлат ҳокимияти ва бошқаруви органлари меъёрий ҳужжатлари мавжудлиги, тўртинчидан, агросаноат ишлаб чиқариш жараёнида, ер, экологик, меҳнат, фуқаролик, молия, солиқ, хўжалик ва маъмурий жиноят ҳуқуқи соҳаларига тегишли бўлган қонун ҳужжатларидан иборат бўлди. 
Қишлоқ аҳолиси ва ижтимоий турмуш тарзинининг муҳим томонларини яратиш энг аввало қишлоқ хўжалигида амалга оширилаётган ҳуқуқий ислоҳотларнинг амалиётга қўлланилиши ва уларнинг натижаси билан ҳам боғлиқ бўлди. Жумладан, қишлоқ хўжалигида бозор ислоҳотларини амалга оширишнинг биринчи босқичи 1991-2000 йилларда Ўзбекистон Республикасининг “Кооперация тўғрисида” (1991 й), “Давлат тасарруфидан чиқариш ва хусусийлаштириш тўғрисида” (1991 й), “Ижара тўғрисида” (1991 й), “Аҳолини иш билан таъминлаш тўғрисида” (1992 й), “Сув ва сувдан фойдаланиш тўғрисида” (1995 й), “Хўжалик жамиятлари ва хўжалик ширкатлари тўғрисида (1993 й), “Наслчилик тўғрисида” (1995 й), Ўзбекистон Республикасининг “Ер кодекси” (1998 й), “Уруғчилик тўғрисида” (1996 й), Наслчилик тўғрисида (1997 й), “Қишлоқ хўжалиги кооперативи (ширкат хўжалиги) тўғрисида” (1998 й), “Деҳқон хўжалиги тўғрисида” (1998 й), “Фермер хўжаликлари тўғрисида” (1998 й) ва бошқа қонунлар қабул қилинди[footnoteRef:3]. Қишлоқ хўжалигидаги иқтисодий ислоҳотларни янада чуқурлаштиришда муҳим аҳамиятга эга бўлган ҳуқуқий - норматив база шаклланди.  [3:  Қаранг: Бу қабул қилинган Фармон ва қонунлардан ташқари “1998-2000 йиллардаги даврда қишлоқ хўжалигидаги иқтисодий ислоҳотларни чуқурлаштириш дастури тўғрисида”ги Фармон, “Қишлоқ хўжалик корхоналарини санация қилиш тўғрисида”ги, “Хўжалик юритувчи субъектлар фаолиятини давлат томонидан назорат қилиш тўғрисида”ги, “Лизинг тўғрисида”ги, “Қишлоқ хўжалик ўсимликларини зараркунандалар, касалликлар ва бегона ўтлардан ҳимоя қилиш тўғрисида”ги каби муҳим ҳужжатлар ҳам қабул қилиниб, амалиётга қўлланилди / Қишлоқ тараққиёти ва фаровонлиги.- Тошкент. ILM ZIYO, 2009. - 30-31 бетлар.  ] 

Умуман, Республикада аграр ислоҳотларнинг амалга оширилиши, унинг қонунчилик билан мустаҳкамланиши ва эришилган натижалар собиқ совет давлатидан қолган бошқарувга барҳам бериб, Ўзбекистоннинг жаҳон бозо-рига кириб боришига ҳам имкон берди. Қишлоқ хўжалиги ислоҳотларининг дастлабки йиллари аграр ислоҳотлар қонунчилик асосларини яратиш, қиш-лоқ инфраструктурасини яратиш, фермер хўжаликларини ташкил этиш ва деҳқонда моддий манфаатдорлик ҳиссини шакллантириш каби вазифалар бажарилган бўлса,  қишлоқ хўжалигини ислоҳ қилишнинг иккинчи босқичида жаҳон ҳамжамияти билан кенг ҳамкорлик йўллари белгилаб олинди ва ўз натижасини берди. Масалан, Ўзбекистон 2001 йил 2 ноябрда БМТнинг Озиқ - овқат ва қишлоқ хўжалиги ташкилоти (FAO)га тенг ҳуқуқли аъзоси сифатида кирди. Қишлоқ ва сув хўжалиги вазирлигидаги бир қатор ташкилотлар ушбу ташкилот билан ҳамкорликни йўлга қўйиб олди. Бир қатор йўналишлар бўйича лойиҳалар йўлга қўйилди. 
  Ўзбекистонда аграр ислоҳотлар ҳуқуқий асосларининг яратилиши борасида юқорида кўрсатиб ўтилган фикр – мулоҳазалар юзасидан хулоса тарзида қуйидагиларни келтириш мумкин. 
- Ўзбекистонда аграр ислоҳотларни амалга оширишнинг ҳуқуқий асослари яратилди ва босқичма-босқич чуқурлаштириб борилди;
- қишлоқ хўжалигини ислоҳ қилиш билан боғлиқ қабул қилинган қонунлардан ташқари ислоҳотларнинг маълум босқичларида тўпланиб қолаётган муаммоларни ҳал қилиш бўйича муҳим аҳамиятга эга бўлган Президент Фармонлари,  ҳукумат қарорлари қабул қилинди ва амалиётга жорий этилди.

